
GIZARTE PLURAL, BATERATZAILE ETA LAIKO BATEN ALDE 

Joserra Rueda Rosana Bermejo Isasi 

EUSKAL GIZARTE LAIKO BATEN ALDEKO PLATAFORMAKO KIDEAK 


Hemendik egun gutxira Eusko Legebiltzarrerako hauteskundeak izango dira. Une egokia da hau, beraz, botoa eskatuko diguten hautagai zerrendek zer herrialde egitasmo duten jakiteko. Politikariek euren kanpainetan lehentasunezkotzat dauzkaten gaien (Ibarretxeren Plana, independentzia, estatutuaren erreforma...) inguruko eztabaidek herritarrontzat garrantzitsuak diren beste hainbat gai ez ahaztaraztea nahiko genuke. Izan ere, politikariek bigarren mailan uzten dituzten hainbat gaik eragina dute eguneroko bizitzan. 

Erlijio sinesmenen eta bizitza publiko eta pribatuaren inguruan gizartean dauden sentsibilitateak nola bateratu, eta Eliza katolikoaren eta gainerako elizen, Eusko Jaurlaritzaren, Foru Aldundien edota Udalen arteko harremanek nolakoak izan behar duten dira horietako gai batzuk.Eusko Jaurlaritzak onartutako Ibarretxeren Planean ez da horrelako gairik aipatzen; ezta PSE-Euskadiko Ezkerrak Autonomia Estatutua eguneratzeko eta erreformatzeko finkatutako oinarrietan ere. Ezker Batuak Atxikimendu Libreko Federalismoaren bere proposamenean biltzen duenez, berriz, erlijio aniztasunaren errespetutik abiatuta, izaera laikoa izango dute erakunde publiko guztiek.Gure gizartea plurala da, zalantzarik gabe. Hainbat erlijiotako herritarrekin batera, inolako sinesmen berezirik ez duten herritarrak bizi dira. Gure ustez, asko gara banakako sinesmenak eta erakunde zein espazio publikoak bereizi egin behar direla uste dugunok; erakundeek gune bateratzaileak izan behar dutela, eta horietan sinesmenik nagusitu behar ez dela pentsatzen dugunok.Hala eta guztiz ere, garbi dago onartezinak diren hainbat pribilegio dituela Eliza katolikoak gure gizartean. Konkordatu bat dela eta, diru ugari ematen zaio Eliza katolikoari bere doktrinatze jardueretarako; gainera, jarduera horiek ikastetxeetan, gotzainek aukeratu eta guztiok ordaintzen ditugun irakasleekin egitea onartzen da.Diru publikoarekin finantzatzen dugu Eliza katolikoa, barne funtzionamenduari dagokionez demokraziaren aurkako erakundea dena. Izan ere, emakumeak baztertzen eta diskriminatzen ditu, eta ez ditu betetzen legediak bestelako edozein erakunde politiko edo soziali exijitzen dizkion betebeharrak. Eliza horrek hainbat hamarkada daramatza gizartean bere sinesmenak txertatzea helburu duten kanpainak egiten, sinesmen horietako asko atzerakoiak badira ere; emakumeen eskubideen, sexu harremanen, dibortzioaren, abortuaren eta homosexualen arteko ezkontzen ingurukoak, besteak beste, batzuk aipatzearren. Hori dela eta, gero eta urrunago dago herritar gehienengandik.Erakundeen eguneroko bizitzan ere ikus daiteke Eliza katolikoak duen eragina. Aberri Eguna ez da egutegian finko dagoen egun laiko bat. Aitzitik, aldatu egiten da urtetik urtera, katolikoen Pazko Igandearekin bat egin dezan. Gure herri eta hirietako jaiak Ama Birjinaren edo herriko santuaren egunean ospatzen ditugu, eta lehendakaria, ahaldun nagusia eta alkateak oso maiz joaten dira ofizialki, ez pertsona arrunt gisa, EAEko hiriburuetako jaietako elizkizunetara. Ez da ezohikoa, ezta ere, politikariak euren karguen zina gurutze baten aurrean egitea. Erakundeak eta leku publikoak ofizialki laikoak badira ere, oso ohikoa da ikastetxe eta osasun etxeetan sinbolo erlijiosoak katolikoak ikustea. Igande goizetan TVEn edo ETBn meza katolikoa ikusteko pribilegioa dugu EAEko herritarrok.Horregatik guztiagatik, uste dugu garrantzitsua dela botoa eskatzen diguten alderdiek hemen jorratutako gaien inguruko iritzia aldez aurretik ematea. Ez dugu onartzen Konkordatua edo erlijio eskolak Espainiako Gobernuaren eskumen direla esatea. Izan ere, beraiei dagokie beren gizarte egitasmoa azaltzea.Hauteskunde egitarauan botere publikoen eta erakunde erlijiosoen arteko bereizketa eta Eliza katolikoaren pribilegioen desagertzea aipa dezaten eskatzen diegu alderdi politikoei Euskal Gizarte Laiko baten aldeko Plataforma osatzen dugun herritar eta erakundeek. Era berean, hurrengo legealdian horren aldeko ekimen parlamentarioak egin ditzaten eskatzen diegu. Guztion artean, guztiok nahi dugun euskal gizarte plural, bateratzaile eta laikoa lortuko dugu. 

Artikulu hau Jaime Mendiak eta Sergio Campok ere izenpetu dute. 

